
Master 1. Tira n unadi
Iswi: 
- Ad tissineḍ assaɣ yellan gar tira d unadi;
- Tixutert d tarrayt n ubdar n yiɣbula
- Tamesɣra deg tezrawt.

1.Melmi i d-yewwi ad naru
Tira teṭṭafar anadi, ur nezmir ara ad nebḍu gar-asen acku mi yebda unelmad deg unadi ad t-yaf lḥal yettaru: tuddma n tezmilin, tira n uɣawas, tira n yiɣbula, beddu n kra n uḥric, tifelwiyin, tifertin n uɛerruḍ (brouillon). Yerna mačči d amseḍfer i ttemseḍfarent tlufa: anadi umbeɛɛed tira.  Akken i ttidirent i snat. D wasmi i qqaren tira ur telli d timziregt deg unadi. yeɛni ur nebeddu ara anadi syin akin ad naru. Tettdakal yid-s, tettidir yid-s, tetteddu yid-s.
Dɣa simmal nettaru, tidmi tferru, tetteddu (c’est en écrivant qu’on fait avancer sa pensée ). D tira ara yesbedden tiktiwin, ara d-yemlen tafekka n tezrawt. Yessefk dɣa ad tembarrazeḍ akked tira d tmiḍranin akken ad d-tesbeddeḍ tidmi-ik.
		Ɣef waya yelha win yekkren ɣef zik ɣer tira: tiktiwin timezwura, tiktiwin n uɛerruḍ, asewjed n yikaramen (dossiers), asewjed n tfertin n tɣuri (fiches). D annect-a i d allalen imezwura n tezrawt. Tazrawt d azeṭṭa segmi ara d-yaf unelmad asentel neɣ azwel n tezrawt alma d ass n tsallelt, netta d anadi , d tira (rwaḥ d tuɣalin gar-asen ur iḥebbes.

	Tira d awezɣi ad temmed, mi nekfa ad as-nales: aḍris, yezmer mazal yesra i usmad, i usegzel, i useɣzef. Dɣa yal aḥric yessutur-d aṭas n yiseɣtiyen, syin ad d-yegri useɣti n umahil deg talɣa-s tummidt. 
*Tira tesra i waṭas n wakud, d wasmi i yessefk ad tekkrem zik ɣur-s.


 
2. Tefses n tɣuri n tezrawt/ assaɣ d yimeɣri ( lisibilité)
(la lisibilité, les aspects énonciatifs, la relation avec le lecteur.)
Tamezwarut , ur d-yewwi ara, deg yimahilen  imezwura, ( deg tazwara n unadi)  ad naru akken nufa neɣ ad ten-neḥseb d aɛerruḍ (essai) dɣa ad neččar isebtar war aseɣti. 
Ɣas ulama, d tira ara yeɣtin yelha ma tgerzem-as asissen : 
· aseɣti n yigulen ( tuccḍiwin), 
· asissen n tseddarin, 
· ilem n leryuf, 
· talɣa tameqqrant, 
· asigez,  (* Erret tamawt tameqqrant ɣer usizdeg n umahil-nwen)
· uṭṭun n yisebtar, 
· iɣbula, 
· tibdar... 
Amahil yelhan yeskan-d tugna yelhan n bab-is akked d tikli n tidmi-s.
Swejdet des arraten  “fichiers” akken yal taɣawsa ad taɣ amḍiq-is. 

Tamawt : asenselkim yezmer ad t-yaɣ kra; yessefk ad teskelsem yal tikelt amahil-nwen.

2.1. Asissen n tseddarin (La mise en §)
	Tikwal anelmad yettaru war ma yerra tamawt ɣer tuddsa n uḍris-is. Llan inelmaden ur ttakken ara azal i umahil neɣ i unemhal, ttarun war ma ẓran ansa bdan anda kfan: ulac talɣa tameqqrant, ulac tiseddarin, ulac asigez… Dɣa tira-nsen tettbin-d d tidmi ur nli talɣa (une pensée sans forme). Ur tettu ara , tira n tezrawt d tira tussnant, yal tikti yessefk ad tesɛu assaɣ d wayen i tt-yezwaren akked wayen i d-yeṭṭafaren. Syin akin, tira n tezrawt tesra i usfukel, i usegzi. Ɣef waya i  ilaq ɣef unelmad ad d-yessissen akken iwata amahil-is. Taseddart d tagruma n ( 10 ar 20) tefyar i d-yettmeslayen anagar ɣef yiwet n tikti. 
Amedya: Ur nezmir ara ad nebdu taseddart akken ad d-nefk amedya. Tin ɣur-s ur nezmir ara ad nebdu taseddart yal tikelt ara naru asarez. 
2.2. Aseggem n umahil yessifsus taɣuri-s akked tigzi-s.
Talɣa   (Aspects aussi formels)
Yal agul, d tirawalt neɣ d talɣa tameqqrant neɣ d asigez, ur qqar ara ad seɣtiɣ umbeɛɛed.  Mi d-tban tucḍa, seɣti-tt. Akken i d-nenna iwsawen, tira teskan-d udem n bab n tezrawt.  Am lecɣal akk n tudert ; win ur nessizdig lecɣal-is amek ara ten-yesken i wiyiḍ.  Win ara yesseɣtin, yelha ma yerra tamawt ɣer tektiwin d wassaɣ yellan gar-asent, mačči ɣer talɣa d tirawalt kan. Ɣurwet amahil n : “ ewt ɛeddi”.
**Ɣef waya , hata wayen iɣer  yessefk ad terrem tamawt deg tazwara :
-Tirawalt, asigez, taseddast ;
-Asissen n udris : tarusi-s ɣef usebter (mise en page= justifié), tamiwin (leryuf n usebter (taẓelmaḍt d tyeffust, iwsawen ukessar), tiseddarin, , tibdar.  
-Uṭṭunen n : yixfawen, n yiḥricen, n yizewlen, s talɣa-ya : 1./ 1.1./ 1.2./ 1.3/ 1.1.1/1.1.2/1.1.3…..atg.

2.3. Iswiren n yizewlen d talɣa-nsen
     hata wamek i ilaq ad ilin yiswiren n yizewlen,. Talɣa n yal azwel deg uḥric temgared ɣef tayeḍ ilmend n uswir-is deg uḍris.
Tamawt: Deg tira n unadi ur yessefk ara ad neffel akin i uswir wiss 4, s umata yuqa akken ad naf aswir wiss 5.

Talɣa-nsen deg tezrawt akken ad nessemgired gar –asen.

	4.  n yiswiren +talɣa-nsen

	1.     tira tazurant/  Gras
1.2.      tira tazurant+imalen/ Gras italique    
1.2.3   T imalen italique
1.2.3.4tamagnut/  simple                                


Amedya: 
1. Azwel				 (tira tazurant)
1.1.Azwel   			          (tira tazurant+imalen)
1.1.2.Azwel 		          ( tira tamagnut)
1.1.2.1. Azwel                         (tira tamagnut+imalen)
*1.1.2.1.1. Azwel		( tira tamagnut+azarig ddaw-as)  ( tamawt: ma yella wiss 5)

3. Ayen i d-yeqqnen ɣer waddad n yinnan. Les aspects énonciatifs : 
3.1. astal n yinnan/n tikti
Yal tagnit n tira, ladɣa tazrawt, yessefk ad d- tessegziḍ ayen ɣef d-tettmeslayeḍ. Ur qqar ara ayen ssneɣ yessen-it wayeḍ,  (ad d-tessekneḍ addad n yinnan-is).
Amedya:  “ Youcef Uqasi yenna-d deg yiwen usefru: “...... ”. 
Aseqsi : ma imeɣriyen akk snen-t, ma ẓran anwa asefru? D wasmi i yessefk ad nessisen amedyaz-a d uzwel n usefru. Ur yessefk ad nettaǧǧa tiktiwin d tizegnatin..
 	
Deg tira tussnant yal amedya, yal tikti ilaq ad tt-id-nessegzi, ur neqqar ara : amedya-ya neɣ tadyant-a n umezruy ( M.d: tafsut n Yimaziɣen) ẓran-tt akk medden. Yelha ihi, ma anelmad ad d-yernu asegzi   -ɣas deg wadda n usebter-  s ara d-yessegzi ugar akken imeɣri ad yegzu srid d acu d anamek, d acu d tawuri-ines.
Dɣa deg tira tussnant anelmad yewwi-d ad yaru tira tusridt ideg ulac “tuqqna-tuffra” i izemren ad teǧǧ imeɣri ur ifehhem kra.
3.2.Tihawt n win yettarun
Ayen yerzan addad n yinnan , amek yezmer unelmad ad yaru s yisem-is netta. Amek tezmer ad tili neɣ ad teffer tihawt n umaru? Llant aṭas n tegnatin:
-Asemres n wudmawen
S umata, deg tezrawin smenyifen asemres n wudem amezwaru asget “nekni” akken ad fken udem amesɣaran i tezrawt akken daɣen ad tili tiguga ( distanciation) gar umaru d tira-s. S wakka ur d- yettbin ara  d win yefkan azal aṭas i yiman-is d yiḥulfan-is. Tiɣawsin tussnanin ttilint d timɣerḍin /d timatutin,  ur rzint ara yiwen n umdan;  d wasmi i yettili usemres n U.1.SG. Tikwal U.3.SG ( s wazal medden akk). D anelmad, ilmend n wayen i d-yettaru, ara ifernen anwa iwatan.
Tamawt: maca taggara-ya ( deg tefransist) yettili usexdem n “U.1.Sf” deg kra n tegnatin anda ayen ɣef d-yettmeslay yerza srid amaru neɣ ayen yexdem deg unnar.... 
*Yelha ma anelmad yessegza-d aniwi udmawen ara yessexdem deg uḥric n tesnarrayt. 
M.d: mi ara naru: 
1. “Deg tannant i nga deg tesnawit...mi nekcem ɣer tzeqqa....”.
2. “Amhil-a nebḍa-t ɣef sin n yixfiwen, deg umezwaru nemmeslay-d ɣef...”.
Neɣ :
11. “Deg tannant i giɣ deg tesnawit...mi kecmeɣ ɣer tzeqqa....”.
22. “Amhil-a bḍiɣ-t ɣef sin n yixfiwen, deg umezwaru messlayeɣ-d ɣef...”.
Tifyar timezwura ur d-rnint kra n unamek. Nezmer ad negzu asemres n U1sg  amzun yesdukkel “amanun d yiwen unelmad-nniḍen”.
Maca yelha ma nessedres deg usemres-is: Md:
-Amahil-nneɣ, tasleḍt-nneɣ, mi nga tasleḍt i wammud-nneɣ, Igmaḍ n tesleḍt seknen-aɣ-d
-Yif ad naru: amahil-a, tasleḍt n yinefkan, ammud n tezraxwt, igmaǧ n tesleḍ seknen-d

D tidet deg tira tussnant “ nekni” yettusemras i tiktiwin tiẓrayanin, i usastan ussnan akked d useɣzen. S umata, amaru d yimeɣri mtawan  ɣef usemres-is; deg waddad n yinnan yemmal-d “nekni n umaru”=“ Nous d’auteur”. Maingueneau yesbadu-t-id akka : « Amaru ur d-yettmeslay ara fell-as s timad-is ; yettili d agensas n tmiɣiwant tussnant,  s yisem-is  ireffed awal”[footnoteRef:2]. [2:  Maingueneau : l’ « énonciateur n’est pas un individu parlant en son nom propre, c’est derrière lui, l’ensemble d’une communauté savante unanime (qui parle). Par une sorte de « contrat énonciatif » l’auteur se pose en délégué d’une collectivité investie de l’autorité d’un Savoir dont la légitimité repose sur une institution et, au-delà, la Science. ».] 

	Dɣa, llan wid i yessemrasen “u.1.sf” akken ad yemmeslay ɣef tirmit-ines deg tezrawt neɣ akken ad d-yemmel ayen ɣef idebber netta s timad-is. Ma d asemres n “u.3.sg=medden” yettili-d akken ad d-nemmeslay ɣef tmeti merra, ur yezmir ad yili d wadeq n umaru”.
M.d:  * Deg unnar n tesnalmudt ttwalin almad n tutlayt..., 

4.  Tibdar & iɣbula&asatal
Deg tira n tezrawt, ladɣa deg taɣult n tussniwin n tmetti d talsanin, ayen nettaru, (inaw-nneɣ) yettaɣ-d seg sin yinawen-nniḍen neɣ seg sin yiɣbula :
1. inaw n yimnadiyen-nniḍen i ilan imahilen ɣef taɣult-nni,
2. ammud i d-negmer seg unnar akken ad nesweḍ ( controler) turdiwin-nneɣ.
Deg waya, ad negzu tazrawt ur telli d aḍris d aḥerfi, ara ibedden anagar ɣef tiktiwin n umnadi. Yal tikti, yal aseqsi, yal tidmi yessefk ad tbedd ɣef yiḍrisen yellan ya, ɣef igiyen ( isekkiren) ( faits);  D wi i aẓar seg ara d-yaɣ yinnan.
Annect-a yessegzay-d inaw ussnan ur d-yettlal ara d agujil, ur d-yettlal ara seg yilem. Deg waya ad negzu yal tikelt yettaɣ-d ( yettas-d) seg tussna yellan yakan, neɣ seg wannay n tilawt, neɣ  seg tedyanin s umata… 
D wasmi yal amahil yessefk ad ibedd ɣef yiɣbula ara s-igen assaɣ d yimahilen-nniḍen. S wannect-a ara nẓer d acu d-nnan, anda wḍen wiyiḍ deg wayen yerzan asental  i d-nefren. Inaw ussnan yezga ( d agerḍris, d amyeḍris) acku aḍris ussnan itteg assaɣ d wayen nnan wiyiḍ[footnoteRef:3], s umata iɣbula n yinnan d wi: [3:  Certains disent que, dans ce sens, le discours scientifique est, au moins autant et même plus que d’autres, polyphonique, parce qu’il met en contact, pour les mettre en dialogue, des voix différentes sur un même sujet ] 

 - Innan ( voix) menwala: ayen i wimi nsel deg ubrid, deg uxxam, deg yiɣmisen, deg wallalen n teywalt s umata; 
- Innan n yimsekaren imettiyen =( acteurs sociaux) akka am : iselmaden, inelmaden, imawlan n yinelmaden, imaswaḍen, inemhalen, imdebren-nniḍen deg uɣerbaz…..
- Innan n waraten unsiben ( isuḍaf, ilugan n uɣerbaz, ahilen, idlisfusen...
-Innan nettaf deg tesɣunin tussnanin, tid yerzan tasensegmit neɣ tasnalmudt, deg yidlisfusen, deg yisegzawalen;
- L’internet ;
- Innan n yinefkan d-negmer seg unnar, ifuras n yinelmaden, tira ɣef tfelwit, tifertin tisensegatin, allalen n teywalt deg tneɣrit : s wawal d uwehhi ( verbal et paraverbal) ;
- Innan n yinefkan imettiyen ( données sociales) : isefra, ccna, tasekla s umata, ansayen…

D annect-a yakk ( iɣbula ugten: imawiyen, wid yuran, wid n uselẓri,( audiovisuel) tugniwin, unnuɣen… ) s wayes ara d-tebedd tezrawt. Maca, ur yessefk ara ad yili uḍris d “Čekčuka” neɣ d asemlili war assaɣ d tenmeẓla gar-asen. Deg wadeg-a i d-tettbin tezmert n unelmad anda i iwata ad d-yesken yezmer ad d-yaru aḍris ilan anamek. Yerna yessefk ɣef unelmad ad yissin amek ara d-yebder iɣbula. Yelha ma yessemgared  talɣa n tira gar wayen d-yenna netta d wayen i d-yewwi.

4.1.  Abdar n wammud / Citer votre corpus : 
Deg tezrawt yella yella ubdar n yinefkan n unnar acku fell-asen ara ires usegzi d tesleḍt ; dɣa yewwi-d :
- ad yili wammud yemyager deg tjenṭaḍ, ar taggara n tezrawt + ad yesɛu tangalin ( code) ;
-Yal tikelt ara d-tbedreḍ amedya seg wammud, yewwi-d ad d-tesmektiḍ tangalt-is, akken tella deg tjenṭaḍt.
D annect-a ara yessifessen taɣuri n tezrawt. 
Amedya: Serwes gar yimeɣri ara yafen amedya d tengalt-is deg uḍris, d win ɣef d-yewwi, yal tikelt, ad imuqel deg tjenṭaḍt. Amek ara tili tefses n tɣuri?

4.2. Abdar n yimura / références aux auteurs 
Abdar n yiɣbula d ayen ilan tixutert tameqqrant deg unadi ussnan. Tamezawrut yeskan-d azal i yefka umnadi i uḥric n teẓri am wakken i d-yemmal anelmad ila yakan tiktiwin deg tɣult-a, yeẓra anda yewweḍ unadi . Nezmer daɣen ad t-nwali d afus n tallat acku yettekkes aṭas n leɛtab imi yes-s ara nẓer anda yewweḍ unadi deg taɣult-a, yerna ur d-nettales ara ayen snen yakan medden. Ihi, yal tira tussnant teqqen ɣer tebdar. Deg unadi yessefk ɣef unelmad ad d-yegmer seg tmussniwin yellan akken ad tent-yesserwes neɣ ad tent-yesqerdec.
Tamawt: zer tarrayt n ubdar n yimyura deg uḍris akked deg yiɣbula n taggara n tezrawt.

4.3. Asissen n tebdar
4.3.1.Tibdar daxel n tefyirt  / La citation intégrée dans une phrase 
Annect-a yettili mi ara tili tebdert d tawezzlant, ur tesri ara ad d-ttwasissen iman-is. Deg tegnit-a nezmer ad tili:
- S usemres usrid daxel n tseddart, amedya: Tamedyazt timawit.... Akken i d-yura M. Mammeri : “ Ammer ad ak-inin , tiyyi d timucuha, sedhuyen yes-sent arrac”. Anamek n wawal-a yemmal-d azal i yefka i ugmar akk n wayen yellan deg timawit.....
- S wudem arusrid maca amaru yessefk ad ibeddel kra deg tseddast-is akken ad yessiweḍ ad tt-yessekcem deg uḍris-is, neɣ akken ad yessiweḍ ad tt-yessemtawi d usfukel-is,  neɣ ad yessuddem seg-s aseqsi...
Amedya: Aṭas n tewsatin n yiḍrisen i d-nettmagar deg tudert, ur asent-nerri tamawt, ammer ahat, ɣur-sent azal, am usefru, ur yelli, akken d-yenna M. Mammeri, d tamacahut, i usedhu n warrac?.
G.T: Deg tefyirt-a, ad 3.2.3naf tabdert tuɣ deg uḍris yerna yegla-d s ubeddel n kra yiferdisen n tseddast.

4.3.2.. Asissen n tibdar iman-nsent / La citation présentée avec alinéa 
Nnig n tarrayin neẓra deg wayen yerzan abdar, nezmer daɣen ad d-nessisen tibdar s tuɣalin ɣer uzarig amaynut, anda ara d-tili tebdert d tilellit – yeffɣen i uḍris- . Llan wid i yas-yettakken azal s usemres n yimataren-nniḍen n tira.( mise en relief par une graphie): azarig amaynut, ilem n tazwara ugar win n uḍris, asemzi n tira. Maca annect-a yerza ladɣa tibdar tiɣezzfanin. Yella anda hettben tid yeflen i 40 n wawalen.
Hata umedya seg ara tegzum amgired gar tebdar tagensant d tuffiɣt.
1.“ Deg ummeslay ɣef uselmed s usenfar, yenna-d : “ ............” ɣef waya i yerran tamawt ɣer ufares n unelmad......
	2. Deg wayen yerzan aselmed n timawit....., X yettwali :
“............................................................................................................................................................”

4.3.3.Asatal n yal tabdert   Donner le contexte d’une citation
 Anelmad yessefk ad yerr tamawt ɣer wamek ara iger tukkisin deg uḍris-is.  Ur d-yewwi ara ad ilint d tiḥerfiyin, d anelmad ara sent-yefken anamek, ara tent-yeskecmen deg uḍris akken ad tbedd fell-asent tasleḍt.  D wasmi, daɣen, ur nezmir ara ad nekfu taseddart neɣ aḥric s ubdar n tukkisin war awennet neɣ tasleḍt. 
Maca yal tikelt ilaq ad yemgired usissen-is ɣef uḍris i nettaru. S umata nessemras:  snat n tneqḍin, tuccar “.....” akked tira imalen. Md, Ams.1, yenna-d : «         Inelmaden ur sɛin ara uguren deg timawit”.
Nezmer daɣen ad tent-id-naru s daxel n uḍris  ma d tiwezlanin, neɣ iman-nsent ma ɣezzifit.
M.d : deg tasastant nufa-d imsulɣa fkan azal meqqer i ulmad n tutlayin tafransist d tegnizit dayen ara negzu seg tririyin-a:
- Ams.2 : « Riɣ ad issineɣ tagnizit acku d tutlayt tagerɣellant, nezmer ad tt-nessemres deg yal tamurt”.
 - Maca kra bɣan tafransist, “ acku tella deg Lezzayer”, akken d-yenna Ams.5, i yellan d anelmad deg tesnawit.
 Hatan tarrayin s nezmer ad d-nessekcem tukkisin n wammud. Maca, mačči d nutenti i d tasleḍt. Yal tikelt yewwi-d ɣef unelmad ad ig tasleḍt i tukkisin-a akken ad d-yessegzi neɣ ad ig awennet neɣ ad d-yessukkes d acu i d azal-is. Hatan acuɣer ur nezmir ara ad d-nebder innan n yimsulɣa war tasleḍt acku mačči d imeɣri ara d-isugnen tasleḍt d yigmaḍ n tezrawt.
Amedya n tesleḍt ideg tella tuccḍa :
( hatan ufakul i d-yenna umselɣu (Ams.4) ɣef tutlayt n tmaziɣt : “yessefk ad tili deg uɣebaz acku d aẓar n tmurt-a”.
	Tasleḍt yecban ta, tettbin-d ur temmid, yif-itt ammer ad temmed s uwennet am: “ deg wannect-a ad negzu wid ifernen tamaziɣt deg uɣerbaz ccudden-tt ugar ɣer umezruy, ɣer lasel n tmurt imi yal tultayt d nettat i d amatar ameqqran n tumast.
Talɣiwin n tira deg uḍris, Ilaq ad tferneḍ asissen yemgaraden :
-Tira imalen i tebdar  + tuccar;
-Tira tamecṭuḥt  + tuccar i tukkisin seg wammud;
- Ilem n tazwara n tseddart ad yili ugar n win n uḍris i tukkisin tikemlanin.
4.3.4. Alesawal / La reformulation
 Yettili mi ara d-nebder tikti n umaru war ma newwi-tt-id srid awal s wawal. Deg tegnit-a tuccar ur wwint ur rrint acku tafyirt-nni neɣ tikti-nni tenbeddal, tuɣ amkan deg uḍris-nneɣ. Maca, alesawal yettili anagar i tiktiwin ssnen akk medden akka am : yinzi neɣ tiktiwin tussnanin yettwassnen deg umaḍal.
Amedya: “Yewwi-d ɣef tutlayin deg umaḍal ad sɛunt aẓayer akken ur ttmettatent ara, ur yenni ara, aṭas-aya, usefru tutlayin am yimdanen kif kif-itent deg uzref. D tidet akken yesra umdan i uzref-is, i tesra tutlayt i wayla-s”..
Alsawal yessifsus tira n uḍris acku ur nesri ara i ubdar n yiɣbula maca yessutur ad yili  deg umḍiq-is, ad d-yemger s wawalen iwatan akken ad d-ibin amzun d awehhi s tiṭ[footnoteRef:4] i wid yellan deg taɣult-a.  [4:  Clin d’oeil de connivences.] 

	
5. Asengel /Coder les extraits cités
 Asengel  yerza yal tajenṭaḍt. Deg tazwara yessefk ad tettunefk tangalt i yidiwenniyen, i tsastanin, i waraten-nniḍen. Yal taɣawsa ilaq-as usengel. 
Amedya1 : tajentaḍt 1. Ammud n yisefra.
Ma ammud-a ila 10 n yisefra, hata wamek i d-yewwi ad yili, mi ara d-yettwabder yiwen deg tesleḍt:
-Tajentaḍt 1, asefru wiss3, asengel-is akka:  T.1, Asf.3.
Amedya2 : anelmad yessexdem adiwenni  akken ad d-yegmer tigensas n yinesɣuma ( ababat, tayemmat, aqcic, taqcict) twaculin. Yessefk fell-as ad yessemgired gar-asen.  
Asengel ad yili akka:
Tw gl.1, B, tr.1: tawacult tigellilt1, ababat, tiririt1. 
	Llant aṭas n tarrayin n usengel, yal yiwen yezmer ad yefren tin i as-yehwan, maca yewwi-d ad tettwasemres s yiwen n wudem deg tezrawt merra. 
6.Tadra n uḍris / L’origine du texte
Aṭas n tmental i izemren ad awint imeɣri ad inadi iɣbula iseg d-yewwi bab n tezrawt tibdar, akken :
- Ad imuqel ma tella deg-s tuccḍa,
- Akken ad d-yemmekti asatal-is amezwaru,
- Akken ad iẓer ma twulem astal ideg tettwabder;
- Akken d iwali ma d tidet tella;…

S umata, yelha ma nefka-d aɣbalu amezwaru, aneṣli. Deg unadi ussnan ur ttwalin ara s tiṭ yelhan tibdar i d-bedren wiyiḍ.  Ti qqaren-asent “ tibdar tujwirin”. Win i d-yewwin tibdar i d-sukksen wiyiḍ, yeskan-d ur yeɣri ara, ur inuda ara, yettraju ad as-d feẓẓen medden, netta ad yesseblaɛ.  Nnig n waya, ma newwi-d tibdert i yessemres wayeḍ deg umahil-is, wi ẓran ma temmed, wi ẓran ma ulac deg-s tuccḍa….yerna mi tt-yessemres ahat twata kan amahil-ines.
Hatan acuɣer yessefk ɣef unelmad ad d-iɣer iɣbula inesliyen.

7. asissen n uɣbalu
Haten yiferdisen i ilaqen akken ad d-nessisen aɣbalu;
1. Isem n twacult +isem n umaru neɣ n yimyura ; 
2. Azemz n usezreg ;
 3. Azwel n udlis neɣ n umagrad ;
3 ».Azwel n tesɣunt : 
4. Adeg n usezreg ;
5. Tazrigt.
*Asissen n uɣbalu yettili s talɣa-ya, (GT : maca llant daɣen tiyiḍ)
Isem n umaru,
Azemz n usezreg ;
Azwel n uɣbalu, s tira imalen ;( yemgarad ma d adlis neɣ d amagrad) 
Adeg n usezreg ;
Tazrigt ;
Asebter ma d adlis ( sdaxel n uḍris/ war asebter deg uɣbalu n taggara n tezrawt).
Ma d amagrad
Isem n umaru,
Azemz n usezreg ;
Azwel n umagrad gar tacciwin, azwel n tesɣunt( s tira imalen) ; isebtar ( seg x ar x)

Tamawt 
Iɣbula-ya yessefk ad ilin deg sin n yimeḍqan deg tezrawt:
· Deg wadda n usebter ideg tettusemres tebdert+asebter
· Ar taggara n tezrawt war asebter
Yal aɣbalu i nesseqdec ilaq ad d-yettwasissen deg taggara n tezrawt, ur nezmir ara ad d-nessedu iɣbula ur nesseqdec ara.

8. Tuddma tuffirt / plagiat/4.4. Implicites, connivences et plagiat
 Akken tira ad tili d tussnant yewwi-d ɣef unelmad ad yerr tamawt ɣer tmectuḥt d tmeqqrant, ad yaru s umeqqet. Ayen i tent-yugaren akk, d abdar n yiɣbula n yal tafyirt, tukkist, i d-yewwi ɣas ulama nesla-t deg radyu…Acku taggara-ya deg umaḍal, aṭas n yimahilen ma n turagt, ama n lmagister, ama n duktura ttawin-d , ttekksen-d (gar cwiṭ d waṭas « ttakren-d) seg yimahilen-nniḍen. Aṭas n yinelmaden i d-ufan s ttawilat n tsenselkimt «  logiciel” ttafen-d ayen d-yettwaddmen seg yimahilen-nniḍen.
	Akken anelmad ad yekcem deg temɣiwent n wat tussna yessefk ad yeqbel timental-is, annect-a i wimi qqaren iseɣ ussnan.
Asnas : imedyaten n tezrawin
 Aneskin imaw.

